
   Ахальпе ахаль мар кунăмсен черетне

Мĕнле кирлĕ —

çапла улăштар.

Сан патна çырăнман çырусем çӳретме

Эп ыран та, ĕнен, хирĕç мар.



Эсĕ туйнă çилсен варкăшне шыраса

Эп çӳрем никама паллами.

Халь каçсем пăрланни —

чăннипех шăнтасса,

Шăнтасса —

эсĕ тем калани.



Йывăçсем — шакла пуçлă, айван,

кулăшла,

Сар кăтри — эп курса шеллеме —

Сапаланнă çĕре тем кирли каласла

Е ахаль... юлашки хут йĕме.



Шăннă тĕм куççульне ăнланасшăн кăна

Эп ларам чĕркуççийĕм çине.

Ним пулман пек тӳлеккĕн пĕлтерчĕç

мана

Ку йăлтах кĕркунне ятлине.



Эп пĕлмен пĕлтĕрхи асилӳ юласса:

Çăлкуçсен куçĕсем — кĕленче...

Эсĕ туйнă çилсен варкăшне шыраса

Çĕр çĕрлем кĕркунне чĕрçинче.

  